
دیباچه
اکیسویں صدی عیسوی کو اپنے آغاز پر انسانی ترقی کے کمال اور سائنسی ترقیات کے عروج سے منسوب کیا گیا تھا۔ لیکن عالم انسانیت کی عام بے بس اور محکوم اقوام کے ساتھ جو رویہ استعماری قوتوں کی جانب سے اختیار کیا جا رہا ہے وہ اپنی شدت اور تباہ کاری کی وسعت کے لحاظ سے پتھر کے قدیم زمانے سے بھی زیادہ ہولناک ہے۔ اس منفی
عمل میں سماجی ترقی اور سائنسی ترقی، دونوں کا غلط استعمال سامنے ہے۔ ا استمبر ۲۰۰۱ء کو امریکہ کے عالمی تجارتی مرکز اور دفاعی مرکز پر نامعلوم افراد کے خود کش حملوں نے بے گناہ شہریوں کو جس انداز سے نشانہ بنایا اس کے قابل مذمت ہونے کے بارے میں دو آرا نہیں ہو سکتیں۔ لیکن اس کے ساتھ ہی دوسرا نا قابل فہم اور قابل مذمت پہلو یہ ہے کہ ان گم نام قاتلوں کا سراغ لگانے اور ان کا نام پتا متعین کرنے سے پُر اسرار طور پر دانستہ پہلو تہی برتی گئی اور اس مجرمانہ غفلت نے ایک نہایت تباہ کن صورت حال پیدا ہونے کا موقع دیا۔ امریکی پالیسی سازوں نے اس امر کا احتساب کرنے اور جائزہ لینے کے بجائے اپنے ہم وطنوں کے غم و غصے کو دوسرے رُخ پر ڈال دیا، جس کے مطابق پہلے اسامہ پھر افغانستان اور عملاً اسلام کو اس المیے کا ذمہ دار قرار دے دیا۔



امریکہ: مسلم دنیا کی بے اطمینانی
اس کے ساتھ ہی سے اکتوبر ۲۰۰۱ء کو افغانستان پر جس خوف ناک انداز سے یک طرفہ جنگ مسلط کی گئی وہ بھی عصر حاضر کی تاریخ کا ایک المناک باب ہے۔ ظلم اور دوسری اقوام پر فوج کشی کی اس روایت نے چھوٹی اقوام کے مستقبل کو ایک مستقل خطرے سے دو چار کر دیا ہے۔ یوں دکھائی دیتا ہے کہ اس ڈرامے کے خالق ڈارونزم کے اصول: زندہ رہنے کا حق صرف طاقت ور کے لیے ہے " پر عمل پیرا ہیں۔
دنیا کی اقوام کے بارے میں بالعموم اور مسلم دنیا اور پاکستان کے سلسلے میں بالخصوص امریکہ نے جو رویہ اختیار کر رکھا ہے اس کا تجزیہ کرتے ہوئے میں نے ماہ نامہ ترجمان القرآن میں چند ادارتی مضامین تحریر کیئے یہ کتاب انھی مضامین پر مشتمل ہے۔ اگر چہ یہ تبصرے اور تجزیے فوری طور پر سامنے آنے والے واقعات کے پیش نظر تحریر کیے گئے تھے لیکن اس بحث میں مسئلے کے تہذیبی، فکری، عسکری اور سیاسی پہلوؤں
پر جو معروضات پیش کی گئیں، وہ مستقل نوعیت کے امور سے متعلق ہیں۔ میں شکر گزار ہوں کہ برادرم مسلم سجاد کی دعوت پر عزیزم سلیم منصور خالد نے ان مضامین کو کتابی ضروریات ملحوظ رکھتے ہوئے مرتب کر دیا ہے۔ اس معاونت پر اللہ تعالیٰ
سے میری دعا ہے کہ وہ انھیں بہترین جزا سے نوازے اور پڑھنے والوں کے دلوں کو
آوازہ حق کے لیے کھول دے۔
خورشید احمد
بية ولا لان احقاق لانية

